
Haurrentzako filosofia: kritikotasuna garatzeko proposamena 

Ruben Iglesias 

irakaslea eta euskal herriak bere eskola taldeko kidea 

Pesimismo ziztadak ene gorputzean. Bat-batean etorkizunaren iluntasunak itsutzen nau, not future aspaldiko leloa bizi-bizirik gure artean. 

Sikologikoki menperatuak ere bagaudela gogorarazi dit gaur goizean ikasle batek. Platonen, Politeia, aitzakia izanik hezkuntzaren xedeaz aritu gara eztabaidan. Eztabaida motela, egia esan, izan ere ikasleek euren iritziak plazaratzeko eta beren kabuz pentsatzeko, pentsamendu kritikoa izateko, muga handiak baitituzte. Hala ere, ezina ekinaz eginez goazela aurrera eta, eztabaidarekin jarraitu dugu ikasle batek bere ikuspuntua eman duen arte. Konformismoaz hitz egin du, egoerak ezin direla aldatu eta gizarte honetan utopiazaleentzat lekurik ez dagoela azpimarratu du; gazteek zoritxarrez ohikoa duten «es lo que hay» esaldi borobilarekin bukatutzat emanez speech-a. 

Hotzikara batek ene gorputza laztandu du eta kirioak dantzan jarri dizkit. Gaztetasunaren lorea geroz eta arinago zimeltzen dela eta gaztea=idealista ekuazioa bat ez datozela jabetu naiz. Era berean, sistema neoliberalak geroz eta arinago menperatzen gaituela eta eragina esparru sikologikoan ere badela. 
Pasarte honetatik bi ondorio nagusi hauetara iritsi naiz: 

1. Gazteek ez dutela kritikotasunik, ez dakite euren kabuz pentsatzen. Objektutzat dute euren burua. 

2. Gaztetasunaren aroa 30 urtera edo luzatu omen den garai hauetan, gaztetasunaren freskotasuna, naturaltasuna, higiene mentala eta kemena geroz eta arinago galtzen dela. (Gaztea izatea, amaren etxean bizi, eskola edo unibertsitatera joan, moda bera, mugikorra... izatea baino askoz ere sakonagoa baita).3. Arazo larri hau konponbidean jartzeko beharrezkoa dela filosofia umetatik lantzen hastea, horretarako Matthew Lipman-en haurrentzako filosofia programa balizko proposamen bat izan daitekeelarik.Programaren garapenaPrograma honen sorrera gizarte mugimenduari zor diogu. Hau da, ikasleek 60ko hamarkadan sorturiko mugimenduaren ondorioa dela esan ohi da. Matthew Lipman Columbiako Unibertsitateko filosofiako irakaslea da, New Yorken. 60ko hamarkadan ikasle eta irakasleen arteko liskarrak modu arduratsu batean bizi izan zituen. Garai hauetakoak dira Vietnamen gertatzen ari ziren gerratearen aurkako iritziak eta mobilizazioak ere. Testuinguru honetan, arrazoitzeko gaitasun hain eskasa erakusten ari den gizartearen aurrean, Lipman saminduta eta harrituta geratzen da. Gizarte amerikarrak bultzatzen eta oinarritzen diren balio demokratikoak eztabaidarako eta elkarrizketarako gaitasun eskatzen dute. Helburu hauek ez direnez betetzen, hezkuntzaren bitartez xede horiek lortzeko bidean aldaketak egin beharra azpimarratzen du. 
Batetik, hezkuntzak arrazoitzeko gaitasuna ahalbidetu behar duela uste du, baina unibertsitatera iritsi aurretik eginbeharrekoa dela azpimarratuz. Izan ere, unibertsitatean oso zaila da ohiturak aldatzea. Beraz, Piageten ekarpenak gogoan dituelarik, programa umetatik jorratzen hasi behar dela aldarrikatzen du. Bestetik,ondorio honetara iristen da: haurren arrazoitzeko gaitasuna garatu nahi badugu funtsezkoa da filosofiaren jarduera. 
Horrenbestez, programa honen arabera irakaslearen funtzioa ikasleengan ikertzeko desioa, gogoak... kutsatzean datza. Haurren buruan haziak uztearena eta beti gogoetarako bidea irekitzearena. 

Irakastea zentzu zabalean arte gisa identifikatu dezakegu, eta ez soilik teknika bilduma bat bezala. Irakaskuntza prozesu sortzailea da eta ezin da mugatu estrategia bilduma itxi eta finko batzuetara. Inprobisazioak ere badu bere lekua, baina ez bat-batekotasun gisa ulertuta, baizik beharrezkoa izanik aurrelanketa. 

HF programa darabilten irakasleen lehen hausnarketa eurei dagokie, eraldatu egiten dira, irakasteko metodoa aldatu egiten dute; irakaskuntza beste parametro batzuetan sustraituz. Honekin batera, irakasle-ikasle erlazioa ere aldatu egiten da. Ikasleari, bere dimentsio osoan ulertzeko bidean, paper aktibo bat ematen zaio irakaskuntza-ikaskuntza prozesuan. Helburua, irakaskuntza esanguratsua izatearena da. Ikasleen esperientzietatik eta ezagutzatik abiatuta, gai berria dakienarekin erlazionatzen ikastearena. Eta ez orain arteko metodoa, hots, irakaskuntza errepikakorra edota buruz ikastearena. 

Metodologia, egitura eta helburuak 

Metodologiari dagokionez, bakar baten alde egiten da: filosofia modu narratibo batean aurkeztea. Horrela programa hau hainbat eleberriz osatua dago, adinaren arabera sailkatuta, eta bakoitzak irakaslearentzako gida ere badu. Eleberriaren zati bat irakurtzen da eta horren gainean hausnarketa filosofikoa, logikoa... bideratzen da, modu dialogikoan (Freireren zentzuan). 

Elkarrizketa filosofikoan, ikasleen arrazoiketa indartzen da, arrazoiak eskatzen dira, kontzeptuen azalpena, terminologiaren azalpena, iritzien argumentuak, koherentzia, adibide errealistak, inferentzi koherenteak (dedukzioak /indukzioak), alternatiben azterketa... 

Haurrentzako filosofia hezkuntzaren gabezietan ulertu behar dugu. Egungo hezkuntzaren formulazioak emaitzetan jartzen du indarra, horietara iristeko bideak gutxietsiz. 
Programa hau, bereziki, hiru motako liburuetan oinarritzen da: narrazioak, irakaslearen gida eta hainbat dokumentu ( teoriari dagozkienak, esperientzien trukaketa, hausnarketak...). 

Programa honen xedea goi mailako pentsamendua, pentsamendu konplexua garatzea da. Arrazoitzeko gaitasuna garatzearekin batera, dimentsio afektiboak ere lantzen dira. Beraz, programa izaera anitzekoa da, arrazoia eta afektibitatea lantzeaz gain, heziketa morala ere xehetasun handiarekin garatzen da. 
Enpirikoki frogatuta dago programak arrazoiketa hobetzen duela, afektibitatearekin batera, nahiz eta hau konplexuagoa eta zailagoa izan neurtzeko. 
Hastapenetan aipatu bezala gizarte arazoak izan ziren programa honi bidea ireki ziotenak. Jokoan dagoena bizitza interpretatzeko eredua baitago, beti ere demokrazian sakonduz. 

J.Dewey hitzetan: «Heziketa ezinbestekoa da gizarte demokratikoak eraikitze bidean. Hauek soilik loratuko baitira, beraien kabuz modu kritiko, sortzaile eta soilidario edo kooperatiboan pentsatzeko gaitasuna duten jendeaz eratua baldin badago. Gure gizarteak demokratikoagoak diren beste batzuetara eraldatzeko heziketa ez da baldintza nahikoa, baina bai beharrezkoa». 

